
ZERAIN DANTZA ZAIN, ARRAKASTAREN BIDETIK

Zeraingo Udalak eta Euskal Herriko Trikitixa Elkarteak Zerain
Dantza Zain ekimena jarri dute martxan. Otsaileko lehen
igandean hasi ziren ekimen honekin, bolatokiaren zaharberritze-
lanak inauguratu ondoren, eta hilean behin egingo da erromeria
Goierriko herrixka honetan. Zenbait trikitilari izango dira
bertan, eta jendeak dantza egiteko aukera berdingabea izango
du. Antolatzaileen arabera, dantza-jaialdi zein trikitixa-saioetan
ikusleen dantzarako joera galduz doa. Ekimen honi esker,
jendearen parte-hartze eskas horri eman nahi zaio bultzada,
Zeraingo eliza ataria dantzaleku bihurtuz. Gainerakoan ere
egin dira hainbat saio erromeriak suspertzeko, eta badira,
gainera, zenbait plaza, Aristerrazukoa kasu.

Parte-hartzaileei dagokienez, Goierriko trikitixa-eskoletako
trikitilariak arituko dira lanean, igandez igande. Beste batzuen
artean, honako hauek izango dira: Koldo Iparragirre eta Iban
Gurrutxaga, Alaitz Telletxea eta Lurdes Lerma, Xabier Arakama
eta Maider Redondo, Amaia Zubeldia, D’ll“bl(?i Oiarbide eta
Ruth Arizmendi.

Giroa bizitzeko-edo, inguruko herriko dantza-taldeak ere
jarri dira ekimenaren jakinaren gainean. Azken buruan, hauek
gidari direla, bateko eta besteko jendea erakarri nahi da
trikitixaz gozatuz dantza egitera. Oinarrian euskal dantzak
|zang0 dira, baina beste bazter batzuetako dantza-moldeak
ere izango dira dantzagarri; baltsak eta polkak, esaterako.
Dantzan gozatu eta pixka bat gehiago trebatzeko aukera polita
izan daiteke Zeraingoa, alpargatak urratu arte arin-arin aritzeko
leku aproposa. Giroa berotzen ezin hobea den Patxi Perez
dantza-animatzailea ere bertan izango da, dakienari xaxatzeko,
eta ez dakienari erakusteko.

Otsaileko azken igandean,
jende-multzo polita hurbildu

iro kaskarra izanagatik,
u zen Zeraina, eta eliza
ataria dantzari eta ikuslez bete zen

Lehenengo bi saioetan giro ona nagusi

lldo honetan, 2004an bederatzi erromeria izango dira
Zerainen, igandeetan guztiak ere, arratsaldeko seietatik zortziak
bitarte. Dagoeneko lehenengo bi saioak egin dira, otsailaren
lehen eta azken igandean hain juxtu, eta parte-hartze polita
izan da nola batean hala bestean. Hurrengo saiorako gonbita,
berriz, martxoaren 28rako izango da. Ea udaberriko eguraldi
epelak laguntzeko modurik baduen.

Esan bezala, orain arteko bi saioetan giro ezin hobea izan
da Zerainen, nahiz eta otsaileko azken igandean eguraldi
makurra tokatu. Oro har, adin guztietako jendea animatu da
erromerian parte hartzera. Batzuk dantzan ibili dira jo eta su,
eta adinean aurrera doazenek begi-belarriak gozatu dituzte
petriletik begira. Guztiek ere ondo pasatzeko modu polita
deskubritu dute. Patxi Perez dantza-suspertzaileak jendea
dantzan jartzeko duen abilezia ere birritan aipatzeko modukoa
da. Bere ateraldi eta umoreari esker, tokian tokira moldatuz,
dantza eragitea lortzen baitu. Hona hemen, jakin-mina
duzuenontzat, Zerain trikitixa eta dantzaz noiz jantziko den:
martxoaren 28, apirilaren 25, ekainaren 6, irailaren 19, urriaren

24, azaroaren 14 eta abonduaren 19an. Trikitixaren konpasean
dantza egin nahi duena hurbil dadila Goierri aldera lotsarik
gabe, Zerain dantza zain dago-eta, azken batean, zuen zain.

